
Ш. Есенов атындағы Каспий технологиялар және инжиниринг университетінің қауымдастырылған профессоры

Қазақ елінің біртуар абзал азаматы Нун Жұбайұлы туралы жазуға отырғанымда Әбіш Кекілбайұлының «Арыс» баспасынан 1994 жылы жарық көрген «Бекет-Ата» деген кітабінің алғы сөзіндегі терең философтық ойлары есіме түсті. «...Өткенде Жақсылардың болғанына сенетін адам Бүгінде Жақсылардың барына сенеді. Ал Жақсылардың барына сенетін адам өзі де Жақсы болуға тырысады. Ал Жақсы болудың Жақсылық жасаудан басқа жолы жоқ» – деген.

Нун – осындай Жақсы адамның бірі еді. «Жақсының жақсылығын көзіне айт, нұры жансын» демей ме. Өзі болмаса да өрім-бұтағына айтсақ, жастарымыздың одан үйренетін жақсылықтары аз емес. Ол техника саласының маманы болғандықтан өзін өзі де, өзге де оны арнайы дәріптеген жоқ. Бұл техникалық интелегенцияға тән нәрсе. Және де беретінінен берері көп, елу жастан аз ғана асқанда қыршын кетті ғой. 

Ұлы Отан соғысынан кейінгі жылдар халық шаруашылығын көтерумен қатар, білім мен мәдениетке, соның ішінде жастардың жоғарғы оқу оындарына түсу ынтасын арттырды. Талантты жастардың әрдайым астанаға ұмтылатыны анық қой. Солардың бірі біздер болатынбыз. Тұрғылықты жерлердегі педагогикалық институттарды менсінбей, сол кездегі астанамыз Алматыдағы жалғыз С.М.Киров атындағы Қазақ мемлекеттік университетіне аттандық. Өз мектебінің математика және физика пәндерінің алды болған саңғұлақ балалар университеттің ең қиын саналатын физика-математика факультетіне түсті.


Нун Жұбайұлы 1959-1963 жылдары Москвада аспирантурада оқып жүргенде Алматыда Секторды Институтқа айналдыру қозғалысы басталды. Институттың ашылуы ғылыми кадрлармен қамтамасыз етсе ғана мүмкін. Республикада ғылыми дәрежесі бар мамандар аз болатын, болса да көпшілігі жоғарғы оқу орындарында істеп, жылы орындарын суытқысы келмейтін және де ғылым жаңалықтарымен тұрақты күнде танысып отырмағандықтан қарайып та қалғандары болатын. Әсіресе, жағдай механиктерге аса қиын соқты, ал әрдайім математиктер сан жағынан да, сапа жағынан да басымдау келетін.

Математика және механика секторының механика саласына жауапты бөлім меңгерушісі жас ғылым докторы Ержанов Жақан Сулейменович ғылым жағынан да, ұйымдастыру жағынан да екпінді еңбегін бастады. Ол 1960 Украинада 10 жыл қызмет істеп, Қазақ Ғылым академиясының президенті Сатпаев Қаныш Имантаевичтың тіке шақыруы бойынша елге оралған. Академияда механиканы дамытып, Жер ғылымдары геологияға, тау-кен ісіне, сейсмологияға математикалық зерттеу әдістерін кіргізіп, Академияның Жер және Әлем бөлімшесін физика-математика бөлімшесімен тығыз байланыстыру жүктелді, ол үшін жас ғалымдарды қамту тапсырылды. Бүкіл Академия бойынша ойластырылған үлкен іс Сектор көлемінде шағын іспен қауысты, екпінділікпен қатар еркіндік құқығы берілді. Секторда қызметкерлер мен аспиранттарға өзі тың тақырыптар қойып, тәжірибе жасайтын техникалық база жасап, шахталар және рудниктермен байланысқан кең көлемді теоретикалық және қолданбалы зерттеулерге қоса, Жақан Сулейменович Кеңес Одағының ірі ғылыми орталықтарында аспирантура және стажировка өтіп жатқан механик мамандарды реттей бастады. Солардың ішінде Нун да болатын.

Секторда Нунға дайындалған ғылыми бағыт – тау жыныстары және топырақтың динамикалық есептері еді. Бұған дейін статикалық және реологиялық (уақыт бойынша өзгерудің) есептердің кейбір шешімдері алынып, олардың ауыз толтырып айтатын нәтижелерін бір шама жұрт біліп үлгерген. Ал динамикалық зерттеулердің алғашқы қадамдары қиын болды – мамандардың жоқшылығы білінді. Украинадан шақырылған лабораториялық тәжірибе қоя білетін техника ғылымдарының кандидаты Ю.Гаек басқарған бір топ динамик – мамандар техникалық база жасау да, үй алу да ұзаңқырап кететін болған соң еліне қайтып кетті. Медеу бағытында жоғарғы шатқалда орналасқан Тұйықсу мұздағында толқындардың тарау заңдылығын көзбе көз көріп, жылдамдық және басқа шамашарттарын техникалық құралдармен өлшейтін динамикалық тәжірибе жүргізілді. Оған уақытша келіп, кеңес беріп, жетекшілік жасаған техника ғылымдарының докторы, жаста болса қатты денелер динамикасының Одақ таныған ірі маманы Шемякин Евгений Иванович еді. Қандай таңқаларлық нәрсе – бұл кафедраны кезінде Нунның кандидаттық диссертациясының жетекшісі Рахматуллин Халел Ахметович басқарған, ал Нун осы кафедрада аспирантура өткен. Осы кезден бастап Алматы мен Новосибирск арасында ғылыми нығыз байланыс орнады. Алайда келіп-кетіп жасаған жұмыс жетекшісі қаншама мықты болса да, тұрақты болмайды. Сондықтан Нунның алдына Секторда динамикалық зерттеулерді жүргізу мақсаты қойылды.

Бірінші қадамының өзі сәтті басталды. Секторға орналасып, Мәскеуден негізін жасап алып келген жұмысқа қосымша зерттеулер жүргізіп, 1965 жылдың қазан айында Ташкент қаласында Өзбек ССР Ғылым академиясы физика-математика ғылымдары бөлімшесінің біріккен оқымыстылар кеңесінде «Көлемдік және жанастыру деформациялары бар орталықтарда пластикалық толқындардың тарауының кейбір жағдайларын зерттеу» атты физика-математика ғылымдарының кандидаты дәрежесін алу үшін диссертация қорғады. Диссертацияда үш жаңа есеп қойылған: 1) бетінде қысу–жанастыру күштері әсер еткен топырақтан тұратын біркелкі жарты кеңістіктің қозғалысы; 2) өзара қабырғамен бөлінген бастапқыда екі әртүрлі күйде тыныш тұрған жазық құбырдағы топырақтың бір өлшемдік қозғалысы; 3) тұтас ортамен толтырылған жарты кеңістікке тұрақты жылдамдықпен кіретін доғал сынаның қозғалысы. Бұл есептердің Нун тапқан шешімдері жартыкеңістіктің серпімді материалдан тұрғанда шешімдерінен артып түсті. Көңіл қоятын тағы бір нәрсе – жапон ғалымы Н.Кусукованың серпімді ортада дыбыстан жоғары жылдамдықпен ағып өтетін өте жұқа сынаны зерттегенде кеткен қателерін жөндеді! 
Нунның жұмысы табысты әрі қарай жалғаса берді. 1969 жылы әр бағытта жасалып жатқан механикалық ізденістердің бастапқы қорытындыларын қосып, «Тау жыныстары механикасының аналитикалық мәселері» деген ұжымдық монография жарық көрді. 
Қазақстан механикасының жетекшісі академик Ж.С.Ержанов Нун Жұбаевтың зерттеу өрісін кеңейте түсті. Әсіресе, өзі өрген ұясы Мәскеу университетімен, ұстазы Рахматуллин Халел Ахметович басқарған кафедрамен қарым-қатынасын көлемдете түсті. Бұл жалпы Қазақстан механикасын дамытуға әсерін тигізді.
Нун Жұбайұлының ең табысты еңбек кезеңі Сейсмология институтында болды. Бұл институттың ашылуының өзі Ж.С.Ержанов бастаған механиктердің қарқынды дамуына байланысты. Қазақ Ғылым академиясының Президиумы Математика және механика институтының құрамындағы үш лабораторияны (тау жыныстар механикасы, меңгерушісі – академик Ж.С.Ержанов; жерасты құрылыстар теориясы, меңгерушісі – академик Ш.М.Айталиев; толқындар динамикасы, меңгерушісі – физика-математика ғылымдарының кандидаты Н.Ж.Жубаев), Геология ғылымдары институтының құрамында Сейсмология бөлімін (меңгерушісі – геология-минерология ғылымдарының докторы Б.М.Уразаев)қосып, 1976 жылы Сейсмология институтын ашты, оның бірінші директоры лауазымына академик Ж.С.Ержанов тағайындалды.

Жаңа институтта ғылыми зерттеу бағытын біршама өзгертуге тура келді: Нун болса, оның әуелден шұғылданып келген динамикалық есептерін сейсмологияға, геофизикаға тікелей қолдану мүмкіншілігі артты. Бас аяғы үш-төрт жылдың ішінде (1980 жыл) ол ССРО Ғылым академиясының Сібір бөлімшесінде «Кернеу толқындары таралуының бір өлшемді және екі өлшемді есептері және олардың топырақ пен тау жыныстары механикасында қолдану» атты докторлық диссертация қорғады. Алдыңғы жылы «Күрделі күштегенде бір өлшемді серпімді–ырғақты толқындар» (1979) деген монографиясы жарық көрген. 
Осы жылдардан бастап Нун Жұбайұлының аспиранттары да кандидаттық диссертацияларын қорғай бастады: Тлеукенов С.К (1981), Қожабеков Ж.Т. (1981), Қарымсақов Қ.У. (1983), Сарсенов Б.Ш., Кальц А.Л., Ким В.Т., Нуржанова Ш.Ж., Усенбаев С.Р. (1986). Жұмыстардың  барлығы да қозғалыс тақырыбында болғандықтан сейсмологияның керегіне жарады.
Аса басып атап өтетін Нун Жұбайұлының соңғы еңбегі – «Екі өлшемді кернеу толқындарын зерттейтін сандық әдістер» (1988) ұжымдық монография. Қарастырылған есептерінің түрі көп: екі шамашарттық жүктелгенде серпімді-тұтқырлы-ырғақты орталарда бір өлшемді толқындардың тарауы; серпімді-тұтқырлы-ырғақты жартыкеңістіктің бос бетіне қималау бұрышымен құлаған жазық толқынның шағылысуы және қиысып өтуі; цилиндрлік қуыстың ішінен стационарлық қозғалсытағы күштің әсерінде серпімді-тұтқырлы-ырғақты ортаның кернеу күйі; серпімділік теориясының стационарлық емес есептерін шешуге кеңістік характеристикалары әдісін қолдану; жұмсақ топырақта камуфлеттік жарылыстың әсерін сандық зерттеу; бір өлшемді шыбықта серпімді–ырғақты толқындардың тарауын санды зерттеу; сығу-жылжыту күштері әсерінде бір өлшемді серпімді-ырғақты толқындардың таралуы туралы есептерді шешу; серпімді және серпімді-тұтқырлы- ырғақты ортада екі өлшемді толқынды қозғалыстары. Әрбір есептің сандық шешімі табылып, оны терең талдап қорытып, график түрде заңдылықтарын анық көрсетіп, инженерлердің түсінігіне барынша жақындатылған. Сандық әдістердің өте күрелі қасиеттері бар серпімді-тұтқырлы-ырғақты толқындарды зерттеуде мәні ерекше екендігі анықталған. Сол есептер мен әдістердің негізінде әлі де ізденістер жүріп, Нун Жұбайұлының кейбір оқушылары мен ізбасарлары кандидаттық диссертациялық жұмыстарын қорғады.
Нун жасынан сергек, ойы жүйрік, оқығанын-көргенін тез түйіп алатын. Жаратылыс берген өткір тілі бар: қазір-әзір әр нерсенің тегін ашып, теңін тауып бере салатын. Ретін келтіріп қалжыңдап күлдіретін де, ренжісе жанын шығарып түйрейтін де. Оны аңқылдақ деп айтуға болмайтын. Алғаш танысқан адамға да, қатар жүрген әріптесіне де іс тұрғысынан іштей сын көзімен қарайтын. Өзінің тұрмыстағы көз қарасын, жұмыстағы саясатын нық ұстайтын. Ой десең ойы, бой десең бой бар еді. Дәуір талабына сай ержігіттің барлық қылық-дәстүрін жасайтын.

Жалпы айтқанда, Нунның табиғат берген жақсы қасиеттеріне өмір көрсеткен жақсы тәжірибесі қосылып, тұлға ретінде қалыптасуында үш зиялы адамның айрықша әсері бар деп ойлаймын. Олар, бірінші, ғылым жетекшісі – ұстазы академик Рахматтулин Халел Ахметович; екінші, көп жылдар қолында ұстап, басшылық тәрбиесін көрсеткен, басшы болуды үйреткен академик Ержанов Жақан Сулейменович; үшінші, тұрмыстағы ақылшысы, ұлтымыздың аса өткір ұлдарының бірі, елбасшыларымен үзеңгілес болған, ел басқарған Бутин Мажекен Есенович.
Әрине, Мажекен Есеновичтың әсері қызы Роза арқылы білінді. Нун ағамыз бен Роза жеңгеміздің бас қосуы символды түрде сипаттағанда Дала мен Қаланың, Су мен Оттың қосылғанындай. Даланың дара жігітінің қала мәдениетін бойына терең сіңірген, еркіндігі мен еркелігі біліміне сүйене азаматқа бара бар қылатын қызбен қол ұстасуы жоғарғы теңеуді нығыздай түседі. Нун Бутиндер отбасының жай күйеу баласы ғана емес, осы үйдің өз баласындай болып кетті. Жоғарғы қоғам саналатын жанұядан қилы тәлім-тәрбие алды, керегін бойына сіңірді, қызметтегі өсу жолына жаратты.
1996 жылы Ақтау қаласында үлкен ғылыми конференция өтті. Көп салалы тақырып болғанмен, негізгі келгендер механиктер болатын. Себебі ол Нун Жұбаевтың 60 жылдығына орай ұйымдастырылған еді. 

Қазақ ССР Ғылым академиясының Президиумы 1986 жылы Сейсмология институтының құрылғанына 10 жыл болып, толық белін көтергеніне, оның құрамында механик мамандарының басым болып бара жатқанына байланысты механиктерді кейін Математика және механика институтына қайтару туралы, алайда ғылыми тақырыбы бойынша әлде де үлкен қажетті толқындар динамикасы лабораториясын Сейсмология институтында қалдырылсын деп қаулы шығарды, институттың директоры қылып осы лабораторияның меңгерушісі техника ғылымдарының докторы Нун Жұбайұлы Жұбаевты тағайындады. Ірі маманға ірі ұжымды басқарып, өзінің ғылымын қалай терең зерттесе, соншалық іскерлікпен ғылым ордасының тізгінін ұстайтын күн туды.
Өкінішке қарай, үлкен ғалымының өмірі өркендеу үстінде морт үзілді. Бұл жалғыз отбасының, институт ұжымының күйініші емес, бүкіл Қазақстан механикасының зор жоғалтысы  болды. Сейсмология институтынан механиктердің кетуі, механик-директордың көп тұрмай қайтыс болуы сейсмология ғылымында нақты да дәл физика-математикалық әдістерді қолдануды саябырлатты. Жер сілкінудің негізгі себебі – жер қыртысының қирауы, яғни механикалық құбылыс. Сондықтан жер сілкіну процестерінде механика заңдылықтарын әлде де терең зерттемей, сейсмология толық нәтиже бере алмайды. Осындай үдірісті бастаған Нун Жұбайұлы Жұбаев сияқты директорының мүсіні Сейсмология институының қабырғасындағы тақтада тұрса дұрыс болар еді.
Қасиетті Маңғыстау өңірінен ұлтымыздың мақтанышы болып шыққан азаматтар аз емес. Дәл ғылымдар математика, механика, физика және техника саласында Нун Жұбайұлы Жұбаев жерлестерінің ішінде тең келері жоқ жеке тұрған алып тұлға. Болашақ жастардың одан үлгі етер жақсы қасиеттері көп-ақ.

